
Кеңес НҰРПЕЙІС, 

тарих ғылымдарының докторы, 

Мемлекеттік сыйлықтың иегері, 

академик 

 

ТАРИХШЫ ТЕМІРБЕК ҚОЖАКЕЕВ 

Барлық энциклопедиялық жинақтарда, арнаулы 

мақалаларда Темірбек Қожакеевтің ең алдымен алғыр 

журналист, бұқаралық ақпарат құралдары маман 

кадрларының бірнеше ұрпақтарын даярлауға белсене 

қатысқан ұлағатты ұстаз, қазақ сатирасының қыр-сырын 

жете білген ірі әдебиеттанушы ғалым, соңына айтарлықтай 

көркем шығармалар қалдырған жазушы болғандығы 

жөнінде айтылады. Шындығында да Темекең «сегіз қырлы, 

бір сырлы» тұлға болған адам. 

Темірбек Қожакеевтің сан қырлы талабының бірі оның 

сұңғыла тарихшылығы еді. 

Темекең халқымыздың көпғасырлық тарихында елеулі 

із қалдырған ондаған ұл-қыздарының шындыққа сай 

портреттер галереясын жасады. Ол бұл ретте сталиндік 

тоталитарлық билік жүйесі ұйымдастырған ХХ ғасырдың 

20-30-шы жылдарындағы саяси қуғын-сүргін құрбандары 

болған зиялылар өкілдерінің есімдері мен олардың 

шығармашылық мұрасын халыққа қайтаруға айтарлықтай 

үлес қосты. Осыған орай оның 1992 жылы «Қазақ 

университеті» баспасынан жарық көрген «Көк сеңгірлер» 

атты кітабын бірінші кезекте атауға болады. Бұл кітабында 

Т. Қожакеев көпшілігі ғылыми айналымға тұңғыш рет 

енгізілген деректер негізінде ең алдымен ХХ ғасырдың 20-

50 жылдарындағы ондаған газет-журнал беттерінен 

алынған құжаттарға сүйене отырып, жалған жалалармен 

«халық жаулары» деген айдар тағылып атылып, айдалып 

кеткен республикамыздың рухани өмірінің ондаған 

саңлақтары жөнінде тебірене баяндайды. Кітап оқырманы 

Жүсіпбек Аймауытовтың, Міржақып Дулатовтың, 

Сұлтанбек Қожановтың, Ораз Жандосовтың, Бейімбет 

Майлиннің, Ғаббас Тоғжановтың, т.б. жалғаннан «елім» 

деп еңіреп өткен қайраткер перзенттерінің өмір жолдары 

мен шығармашылық қам-қарекеттері жөнінде жан-жақты, 

әрі терең мағлұматтар алады. Осылармен қатар ұйғыр 

халқынан шыққан және Қазақстан мен Түркістанға белгілі 

қоғам, мемлекет қайраткері болған, жан-жақты 

ағартушылық және ғылыми зерттеулер жүргізген Абдолла 

Розыбакиевқа, татар халқының өкілі ағартушы, журналист 

Сабыржан Шәкіржановқа, қайсар қайраткер Сара Есоваға 

арналған Темекеңнің ой-толғаулары да кімді де болса 

бейжай қалдырмайды. 

«Көк сеңгірлерге» енген кейбір мақалаларға 

монографиялық мән-мазмұн тән екендігін айтпасқа 

болмайды. Мәселен, Жүсіпбек Аймауытовқа арналған 

«Дарқан дарын» аталған жариялым (30-56 беттер) «Сатира 

сардары», «Ағартушы ұстаздығы», «Жастарға 

тәрбиешілігі», «Балаларға қамқорлығы» деген 

тақырыпшаларға бөлініп, Ж. Аймауытовтан қалған 

шығармашылық мұраны қысқа да нұсқа түрде талдауға 

арналған. «Ел деп еңіреген ер» атты мақала (57-89 беттер) 

«Зерделі сөз зергері», «Баспасөздің даңғылы», 

«Ағартушылардың айтулысы», «Әйел теңдігінің 

жоқшысы» бөлімшелерге жіктеліп, Жақаңның сан қырлы 

қызметі мен одан қалған рухани мұраны зерттеудің бағыт-

бағдарлары анықталған. Сұлтанбек Қожанов туралы 

жазылған «Түркістан түлегі» аталған мақала жөнінде де 

осыны айтуга болады. 

«Көк сеңгірлер» жарияланған 1992 жылдан бері өткен 

он жылдан астам уақытта осы еңбекте айтылған кейбір 

ойлар мен Темекең анықтаған жекелеген зерттеу бағыттары 

тек қана әдебиеттанушылық тұрғыдан ғана емес, сонымен 

бірге нақтылы тарихи көзқарас тұрғысынан да 

кандидаттық, тіпті докторлық диссертациялар деңгейінде 

қарастырылды. Осы тақырыптар бойынша жекелеген 

монографиялар, ондаған ғылыми мақалалар жарияланды. 

Бұл ретте Т. Рысқұловтың, С. Қожановтың, А. 

Розыбакиевтің, М. Дулатовтың т.б. Темірбек ағаның «Көк 

сеңгірлерінің» кейіпкерлері болған қайраткерлер жөнінде 

«отан тарихы» мамандығы бойынша қорғаған 

диссертацияларды атауға болар еді. Оның кейбіреуіне 

менің жетекшілік жасауыма белгілі деңгейде профессор Т. 

Қожакеевтің ықпалы болғандығын айтуды өзіме парыз 

санаймын. 

Темекең өмірде де, ғылымда да батыл да турашыл 

болды. Ол кімге болса да, мейлі ол лауазымы биік, жұмсақ 

тақтың иесі болсын, немесе замандас-әріптесі, өкше басар 

іні-қарындасы болсын, қасқайып тұрып шындықты айтар 

еді. Бұл жәйттер ол кісінің тарихи тақырыптарға арналған 

еңбектеріне бірінші кезекте тән. Тағы да «Көк сеңгірлерге» 

жүгінейік. 

Өткен ғасырдың 80-ші жылдарының соңынан бастап 

Алаш арыстары және тағдырлары Алашорда қозғалысына 

байланысты болған қоғам, мемлекет қайраткерлері мен 

рухани өміріміздің алыптары жаппай ақталып, олардан 

қалған мұра халықпен қауыша бастаған кезде саяси қуғын-

сүргін тарихына қалам тартушылар көбейгені белгілі. 

Солардың көпшілігі жаппай саяси қуғын-сүргінге 

айыптылар ретінде Голощекинді, Сталинді, НКВД мен КГБ 

жүйелерін айыптаумен болды да, осы қатыгез науқанды 

жер-жерлерде тікелей жүзеге асыруға ат салысқан, олардың 

әр түрлі себептермен жазалау мекемелеріне жалған 

мәліметтер беріп, жазықсыздарды «халық жауларына» 

айналдыруға «көп еңбек сіңірген» үлкенді-кішілі 

жалақорлар туралы жұмған ауыздарын ашпады. 

Бұл мәселелерде де Темекең батылдықпен шындықты 

айтудан танбады. «Көк сеңгірлерінде» және басқа 

еңбектерінде де ондаған жалақорлардың атын атап, түсін 

түстеп берді. Осы жалақор «сарбаздарды» ол «кекшілдер, 

мансапқорлар, бас сауғалағандар» деп үш топқа бөліп, 

олардың нақтылы мысалдар арқылы жиіркенішті бет-

бейнелерін әшкереледі және орталықта айқындалған «жау 

іздеу» науқанының «ұлттық» жалақорлар көмегімен 

Қазақстанда жүзеге асыру технологиясын жан-жақты ашып 

көрсетті. 

«Қандай есеппен қимылдаса да, – деп жазды осыған 

орай Темекең, − біреуге жала жауып, жалған саяси айып 

тағып ұстатып жіберу, айдату, аттыру – кешірілмес 

қылмыс. Ендеше, кекшілдер де, мансапқорлар да, бас 

сауғалағандар да тарих алдында жауап беру керек. Оларды 

жазаламау, айыптамау – биморальдық. Ал биморальдық 

қоғамды, адамды, тіпті бүкіл ұлтты аздырады. Өйткені ол 

өзінің негізінде жатқан қылмысты әрекеттердің 

қайталануына жол береді, себеп болады. Алдағы уақытта 

қоғам алдында, халық алдында, ар алдында да адал болуға 

ұмтылу – ендігі парыз» («Көк сеңгірлер», 29-бет). 

Темекең ұлтымыздың нағыз патриоты болды. Ол шын 

мәніндегі, Ахмет Байтұрсынов ұғымындағы ұлтшыл, өз 

халқын бар болмысымен сүйген ұлтжанды тұлға еді. 

Сонымен қатар оның өзінің кіндік қаны тамған Меркі 

өңіріне, ат жалын тартып мінген Тараз аймағына деген 

сүйіспеншілігі ерекше болатын. Сондықтан да ол өмірінің 

соңына карай жазған екі кітабын Тараз аймағы аталған Кіші 

Отанының арғы-бергі тарихы мен оның айтулы 

тұлғаларына арнады. Олардың біріншісі – Тараз 

шаһарының 2000 жылдығына арнаған «Керімсал кенті» 

(ҚАЗақпарат, Алматы, 2002) кітабы, екіншісі – «Өзіңді 

таны!» (ҚАЗақпарат, А., 2003) атты мақалалар, 

фельетондар және мысалдар жинағы. 

«Керімсал кенті» кітабының бірінші бетіне жазған 

арнау сөзінде Темекең; «...Кеңес! Ата-баба аруағына ақ сөз 

айтуға дайын болайық, батыл болайық! Арамдардың 

аруақпен ойнауына жол бермейік, − ағайындық тілекпен: − 

автор. 26.09.2002», - десе, «Өзіңді таны!» жинағына жазған 

арнауында: «...Кеңеске! Аруақты аталар жоқтаушы-

ларының бірі деп білерсіз. – Темірбек. 20.06.2003.» - депті. 

Шындығында да Темірбек аға Қожакеев, өзі 

айтқандай, «аруақты аталардың» – ұлт тарихының 

жоқтаушыларының бірі болды, ал оның тарихқа 

байланысты тек қана «ақ сөз айтуға дайын болайық, батыл 

болайық!» сөздерін өзінен кейін қалған тарихшылар 

қауымына арналған өсиет деп ұққан жөн. 

Дерек көзі: 

Темірбек Қожакеев: Ұстаз. Ғалым. Қайраткер. Естеліктер / 

Құраст. Мадет Қожакеев. – Алматы: «Мирас» баспасы, 2016. – 12-

14-беттер. 

Жанғара Дәдебайұлы, 

филология ғылымдарының докторы,  

профессор 

 

АЛТЫННАН АРДАҚТЫ, КҮМІСТЕН САЛМАҚТЫ 

 

Қазақстан Жоғары мектебі ғылым академиясының 

академигі, әл-Фараби атындағы Қазақ мемлекеттік 

ұлттық университетінің мерзімді баспасөз кафедра-

сының меңгерушісі, профессор Темірбек Қожакеев – 

ұстаз, журналист-ғалым, әдебиеттанушы ретінде еліміз-

ге белгілі, Қазақстанның еңбек сіңірген қайраткері. 

Ғалым өзінің жаңа еңбегінде өзара тектес ғылым сала-

лары әдебиеттану мен журналистиканың бүгінгі күн үшін 

зәру, мәдени- әлеуметтік маңызы жоғары ірі де іргелі 

мәселелерін қарастырады. Кітап төрт бөлімнен тұрады. 

“Әңгіме әдебиет әлемінде” деп аталатын бірінші бөлімде 

М.Жұмабаев, Б.Майлин, І.Жансүгіров, С.Сейфуллин секілді 

қаламгерлердің шығармашылығы мен өмірі пайымдалады. 

Автор өз ойлары мен пікірлерін әдебиеттануда бұрын 

ғылыми айналымға түспеген дерек көздері негізінде 

тұжырымдап, жаңа қорытындылар жасайды. Көркем 

әдебиеттегі әзіл, әжуа жайы, жазушының тілі мен стилі, 

сюжет, композиция түзу жолдары туралы ойлар мен 

толғаныстар автордың талдау және жинақтау шебер-

лігін, ойлау мәдениеті мен ой түю машығының сәулетін 

ашып, оқырманды да ойға түсіріп, ойласуға 

бастайды. 

Ғалым Алдаркөсе мен Қожанасыр әңгімелерінен бастаған 

сараптауларын Әбдіраштың Жарасқанының бүгінгі шым-

шымаларын, эпиграммаларын пайымдаумен ұштастыра 

отырып, әзіл-қалжыңның бірқатар өткір мәселелерін 

көтереді. Жекелеген ақындар мен жазушылардың 

шығармашылық ізденістеріндегі кемшіліктерді ашып көр-

сетуде де ғалым ойының туралығымен, пікірінің 

өткірлігімен дараланады. 

Екінші бөлімде сатира сырлары, оның тегі мен түрі сар-

апталады. 

Халықтық юмор, сатираның көркемдік жинақтау, бей-

нелеу тәсілдері талданып, теледидар, эстрада сатирасы 

саласындағы шығармашылық ізденістер мен іркілістер 

жайы бағаланады. Сондай-ақ мерзімді баспасөзде 

“Сүзеген сөз” айдарымен ашылған сықақ бұрышында жа- 

рияланған шығармалар жайы жан-жақты сөз болады. 

Автор “Сүзеген сөз” үлгілерін сол сөздің өзіне тән бейнелеу 

құралдарын шебер қолданаотырып, талдай отырып, ойы-

ның қуатын, сөзінің әсерін арттыра түседі. 

Кітаптың осы бөлімінде қарастырылатын ендігі бір ірі 

мәселе – сатираның сыны. Сатираның өзі сын екені белгілі. 

Ал сол сынға сын айту –әрі журналист, әрі сатирик, әрі 

әдебиеттанушы, әрі әлеуметтанушы болуды талап 

ететін қиын іс. Автор осы қиын істі қиналмай, оқушы-

ларын қызықтыра атқарып шыққан. Соның нәтижесінде 

“Сүзеген сөздің” сыры мен қыры да ойдағыдай ашылған. 

Журналистиканың тарихы мен теориясы мәселелері 

жөніндегі еңбектер “Жүздесу журналистика жөнінде” 

деп аталатын келесі бөлімде топтастырылған. 

Ш.Уәлиханов, М.Сералин, Б.Майлин т.б. журналистік 

қызметін, публицистикалық шығармашылығын талдай 

отырып, автор алғашқы қазақ журналистикасының өзек-

ті мәселелеріне назар аударады. “Айқап” журналы мен 

“Еңбекші қазақ” газетінің тарихы, қалыптасу, даму 

сатылары, сондай-ақ олардың бағыт-бағдарын белгілеген 

іргелі мақалалардың, публицистикалық еңбектердің әлеу-

меттік беті, журналистиканың жанрлық түрлерінің 

дамуы мен жетілуі жайларын пайымдауда да ғалым 

танымының тереңдігімен, кәсіби шеберлігінің кемелдігі-

мен дараланады. Сонымен бірге автор республикада жур-

налист кадрлар даярлаудың сапасын жақсарту жайына 

да ерекше назар аударады. 

Кітаптың соңғы бөлімінде “Толғаныс тарихи тұлғалар, 

тағдыр төңірегінде” деген атпен автордың, публицис-

тикалық еңбектері, эсселері жинақталған. Автордың өз 

өмірінің белестері, Ұлы Отан соғысына қатысып, 

Рейхстагқа ту тіккен қаһарман қазақтардың бірі 

Мұхамеджан Данияров, көрнекті ғылым және білім қай-

раткері Төлеген Тәжібаев, мемлекет қайраткері Тұрар 

Рысқұлов, белгілі өнер қайраткері Асқар Тоқпанов және 

басқа ел игілігі үшін, Отан үшін еңбек сіңіріп, тер төккен, 

жауға қарсы аттанып, қанын ағызып, жанын берген 

азаматтардың өмірі мен қызметі туралы шығармалары 

тарихи таным байлығымен, деректілігімен бағалы. 

Кітапқа енген еңбектер әр жылдар ойларының көріністері  

болғандықтан, оларда белгілі бір мезгілдің, уақыттың ты-

нысы айқын сезіліп тұрады. Ғылым мен білім үшін бұл аса 

маңызды және қажетті сапалық қасиет болып табы-

лады. Ғылым жолындағы мамандар бұл еңбектерден қазақ 

журналистикасы мен әдебиеттануы бойынша ғана емес, 

солармен қатар тарих, саясаттану, мәдениеттану 

мәселелері бойынша да тарихи маңызы жоғары ғылыми 

мәліметтер таба алады. Бұл реттен келгенде, автордың 

еңбектерінің ғылыми маңызы жоғары, мәдени-әлеуметтік 

мәні терең. 

Кітап жоғары оқу орындарының студенттері үшін де 

пайдалы. 

Журналистиканың тарихы, теориясы мен практикасы 

туралы талдаулар мен жинақтаулар, ойлар мен толға-

ныстар журналист, әлеуметтанушы жолын таңдаған 

студент жастардың кәсіби білімі мен білігін арттыруға 

қызмет ететінінде сөз жоқ. Кітап жоғары оқу орындары 

студенттері үшін журналистиканың тарихы мен тео- 

риясы, мәдениеттану, әлеуметтану, саясаттану, әде-

биеттану, тарих пәндері бойынша жалпы және арнаулы 

курстарды оқытуда көмекші құрал ретінде пайдалануға 

лайықты. 

Ұстаздың “Санат” баспасынан 1999 жылы “Қым-қуыт із-

дер. Оқу құралы” деген атпен шыққан еңбегіне осындай 

алғы сөз жазған едім. Бұған себепші “Санат” баспасының 

директоры, журналист, қоғам қайраткері С. Әбдірайымов 

болатын. Секең сол тұста ұстаздың кітабына әрі алғы сөз, 

әрі қолдау болардай пікір жазып беруді өтінген. Секеңнің 

өтінішін орындау барысында ұстаздың шығармашылық, 

ұстаздық қызметі туралы арнайы бір эссе жазармын деген 

ойда болғаным есімде. Сол ойымды ағамыздың көзі тірі-

сінде жүзеге асыра алмағаныма бүгінде өкінемін. 

Темірбек Қожакеұлының ұстаздық өмірі әл-Фараби атын-

дағы Қазақ ұлттық университетінің журналистика факуль-

тетінде өтті. Осы факультетте 17 жыл декан болды. Білімін, 

тәжірибесін, үлгі-өнегесін журналист мамандығын таң-

даған жастарға берді. Филология факультетінің студентте- 

ріне 1973 жылы “Қазақ сатирасы” атты арнаулы курс 

оқыды. 

Менің білуімше, бұл Темірбек ағамыздың филология фа-

культетінің студенттеріне оқыған алғашқы курсы болу 

керек. Онда біз үшінші курстамыз. Темкеңнің күш-қуаты-

ның қайнап тұрған кезі. Жүріс-тұрысынан, үнінен, лекция 

оқу мәнерінен, лекциясының мазмұнынан да ерекше сер-

пін, шиыршық атқан күшті ерік-жігер лебі сезіледі. Ал-

ғашқы бірер лекциядан кейін-ақ лектордың сөзі тау 

суындай арындап жүре берген. 

Бірде сатира туралы ойын алыстан сермеп, мысалдап 

жеткізеді. Бірде турасын бір-ақ айтады. Менің есімде 

лекция үстінде айтылған бір мысалдың оқиға желісі жанды 

сурет секілді осы күнге дейін сақталып қалыпты... 

Ағаштың бұтағында екі қарға отыр екен дейді. Екеуі де өз 

ортасының сөзін ұстаған көсем болса керек. Көк зеңгірде 

қалықтап жүрген қыранға қарап отырып, өзара әңгіме-

дүкен құрыпты. 

− Аспаннан не табам деп жүр екен мынау, – дейді 

бірі. Екіншісі біріншісінің сөзін қолдайды: 

– Не табушы еді. Қарашы қалқып, қалықтауын. Не 

мақсат жоқ, не мұрат жоқ, бекерден-бекер жүр, не атасыз, 

не ботасыз, өзімен-өзі. Ақымақ па дерсің. 

– Балапан кезінде осыған көп қамқорлық көрсетіп 

едім. Енесі сонау биіктен жерге қарай тастап жібергенде, 

мен осы отырған жерімде қанатымды қомдап, тақымымды 

қысып, талай жақсылық жасаған болатынмын. Бұл соным-

ды ақтамады. 

– Бар мәселе тәрбиеде. Өзім болсам, қатырып 

тәрбиелер едім. Ұяда не көрді дейсің. 

– Мұнда тәрбие жоқ қой.  

Бұл әңгімеден әркім әр қандай ғибрат табады. 

Қыранның баласы, қанша тәрбие іздегенмен, қарғаның ал-

дына келе ме? Қарғаның тәрбиесіне көнсе, қарғаның алды-

на келсе, ол қыран бола ма? Әрине, жоқ. Қасқыр, қанша 

асырағанда да, орманға қарап ұлиды. Істің мәні негізде, 

текте. Жан біткен тегіне, негізіне тартпай қоймайды. Мұны 

айтатын – халық. Халық – дана. Халық – данышпан. Халық 

– кемеңгер. Ол алып та, шалып та жығады. Сатира ақылға 

негізделеді деуіміздің мәнісі осында. Ақылдың қос қанаты 

– нақыл мен сын. Ақыл жоқ жерде сын болмайды. Сын 

болмаған жерде ақыл да тұрмайды. Ал сынның атасы – 

сатира. Сатира – қос ауыз мылтық: бір аузында – ақыл, бір 

аузында – сын... 

Осылай асып-тасып аға береді. Сөздерінің бірі – сын, 

бірі – ақыл, ойларының бірі – от, бірі – шоқ. Айтып тұрған 

қос ауызы мылтық та емес, сатира да емес, өзі секілді. Өзі 

де қорғасындай балқып, ойын ойнатып, қиыннан қисын 

тауып сөйлейді екен. 



 

Қққ11 қҚұрасққққ 

1
1

 
Ортамызда сатираға бейім, сөйлегенде әр сөзі бір 

кісіге тиісіп, сүзбесе де, сүзе жаздап, сүйкеніп тұратын 

Құлбек еді. Ұстаздың дәрісі осы Құлбекке басқамыздан 

гөрі артығырақ әсер етті ме, ойын мысалдап айтып, сөзі бұ- 

рынғыдан салмақтана түскен болатын. Сол бала Құлбек 

Ергөбеков – бүгінде ғылым докторы, профессор, елге 

белгілі қаламгер. Темкең туралы айтқан әңгімелерінен 

жылы шуақ тарайды. Басқа студенттер де Темкеңнің 

сабағынан өз қажеттерін тапқан болу керек, сабақ үстінде 

бәрі де тып-тыныш отырып, ұстазды ұйып тыңдайтын. Біз, 

осылайша, Темағаңның арнаулы курсын бір семестр 

оқыдық. Содан кейін ол кісі біздің аудиторияға келмеді. 

Келесі семестрде басқа пәндерді оқып, басқа лекторларды 

тыңдадық. Аты алты алашқа белгілі ғұламалар, жазушы-

ғалымдар, академиктер де дәріс берді. Әрқайсысының өз 

ғылыми бағыты, өз мінезі бар, лекция оқу мәнері де ерекше- 

леніп тұрады. Сол алып тұлғалардың қатарында Темкеңнің 

өзі де, дәрісі да әдептен озбай, тереңнен қозғаған күйімен 

ойымызда қалып қойды. 

Ұстаз азаматтық ғұмырын университет аудиториясында 

шәкірттеріне дәріс берумен өткізді. Сонадайдан соңына 

ілесіп біз де сабақ беріп жүрдік. Ұлттық университет 

аудиториясында дәріс оқу оңай жұмыс емес, ал сөз өнері 

туралы Т.Қожакеұлынша оқу қиын ғана емес, қиямет іс 

десе болады. 

Сөз өнері туралы болашақ сөз мамандарына сабақ беру 

телегей-теңіз білімді, күн көзіндей ішкі жарық пен жылуды 

талап етеді. Мұның бәрі алланың өз пендесінің пешенесіне 

жазған азды-көпті ғұмыр-уақытын тұтас талап ететін, 

таңның атысынан күннің батысына дейінгі жарық пен 

жылуды түгел жұтып қоятын толассыз еңбекті, бейнетті 

талап етеді. Сөз өнері математика емес. Ол химия да, 

физика да болмайды. Бірақ бұл өкінішті емес. Өйткені сөз 

өнері – адам өмірінің жарығы мен жылуы, адамгершілік не- 

гізінің асыл сәулесі: жанның шындығы, жүректің сыры. 

Жанның шындығы мен жүректің сырынан ұшқан сәуледе 

шек те, шет те жоқ. Оның ұшын ұстау, ұштығына жету 

мүмкін емес. Сөз өнері профессорының бір лекциясының 

бір ғасырдың жүгін көтеріп тұратыны, бір күнінің бір 

ғасырдан ұзаққа созылатыны осыдан. Сөз өнерінің про-

фессорына өз пәнінжете білу жеткіліксіз, оны жанмен түй-

сініп, жүрекпен сезіну қажет, жанын жалау етіп, шын 

жүректен сөйлеуі шарт. Ол үшін профессорға ет-жүрек ем- 

ес, жан-жүрек керек. Профессор Темірбек Қожакеевтің 

көкірегінде жан-жағына жарық пен жылу таратып тұрған 

жүрек те ет-жүрек емес, жан-жүрек еді. 

Ғалым ғылыми-шығармашылық өмірінде алтын уақыты 

мен асыл қуатын сатираға арнады. Әдебиеттануда сатира-

ны біз көркем әдебиеттегі пафостың көрінісі деп білдік. 

Өмір құбылыстарын көркем жинақтаудағы құрал, амал 

ретінде де қабылдап жүрдік. Бүгінгі әдебиеттануда да бұл 

мәселе төңірегінде ойланатын, ойласатын жайлар аз емес. 

Темірбек Қожакеұлы болса, тек қазақ сатирасы, оның 

практикалық, теориялық мәселелері бойынша бес жүзден 

астам еңбек жазып, жиырмадан астам монография, оқулық 

және оқу құралдарын жариялапты. Ғылымда бір ғана 

ғылыми мәселе бойынша мұншалық мол жұмыс жасап, 

осынша көп еңбек жариялау – ғалым өмірінде, ғылым 

әлемінде сирек кездесетін құбылыс. 

Жасыратыны жоқ, ғылым докторы атағы бар азаматтардың 

бірқатары зерттеу, ізденіс жұмыстарымен айналыспай, 

тып-тыныш күн кешіп жатқаны рас. Олар туралы қандай да 

бір пікір білдірудің реті де келе бермейді. Ғалым дейін 

десеңіз, ғалымға лайықты ғылымы жоқ, ғалым емес дейін 

десеңіз, ғылым докторы деген табақтай қағазы бар. 

Шындығына келгенде, шын ғалым ғылымсыз, ғылыми 

ізденіссіз бір күнін де өткізе алмайды. Қырандық жасау 

үшін қыранға аспан қаншалықты керек болса, ғалым болу, 

ғалым болып қалу үшін кісіге ғылыми ізденіс кеңістігі де 

соншалықты қажет. Темірбек Қожакеұлы – ғылымда өз 

кеңістігін, өз аспанын өз қолымен, өз еңбегімен, талант-

танымымен жасаған ғалым. 

Сатиратану ғылымының негізін қалап, дамытқан, оны 

біртұтас әлемге айналдырған ғалымның өмірі мен еңбегі 

құрметке де, құрметтеуге де лайықты. 

Ғалым ізденістерінің кеңістігіне тән басты қасиет – 

тереңдік. 

Мәдени-әлеуметтік маңызы мен мәні зор ірі ғылыми 

проблеманы зерттеп, нәтижесінде тұтас бір бағыт, ерекше 

әлем ашқан ғұламаның өмірі мен шығармашылығында 

тереңдік те, биіктік те бар. Ол тереңге бойлау үшін, 

Темкеңе тән талант керек. Сол биікке қол жеткізу үшін, 

Темкеңе тән таным қажет. Ондай талант, ондай таным 

алдағы күндер көгінен табылмаса, біздің көзіміз жетіп 

тұрған бүгінгі бойлық пен ендіктен енді қайта көріне 

қоймас. 

Темкең кісі ретінде, ұстаз ретінде қандай дара тұлғалы, 

бірегей, бүтін болмыс болса, ғылымда да сол ерекшелігінен 

жазбады. 

Халықта: “Алтын шыққан жерді белден қаз!” – деген 

бұйрық райлы ғибрат бар. Халық айтса, қалп айта ма... 

Темкең де білекті сыбанып, өзінің ғылыми қызметінде, 

шығармашылық өмірінде алтыннан да ардақты, мәдени-

әлуметтік маңызы жоғары ғылыми мәселені бар күшін 

салып, бар уақытын арнап зерттеді. Ғылыми-

шығармашылық өмірінің асыл өзегіне, биік мұратына, 

ғұмырлық нысанасына айналған ғылым кенін инемен 

қазды. 

“Фельетон мәселелері” (1962), “Қазіргі қазақ сатирасы” 

(1966), “Қазақ сатирасы” (1970), “Абай – сатирик” (1970), 

“ХХ ғасыр басындағы қазақ сатирасы” (1974), “Сатира 

және дәуір” (1976), “Адам. Қоғам. Сатира” (1980), “Сөз 

туралы сөз” (1983), “Сатиралық жанрлар” (1983), “Сатира – 

күштілер қаруы” (1985), “Жас тілшілер серігі” (1991), 

“Сатира негіздері” (1996), “Қым-қуыт іздер” (1999) және 

басқа зерттеу еңбектер мен оқулықтардың, оқу құрал-

дарының әрбірі үшін төгілген тер, кеткен уақыт, жұмсалған 

күш алтын іздеген кеншінің белден қазған жерде төккен 

терінен, кеткен уақытынан, жұмсаған күшінен әлдеқайда 

артық. 

Ғалымның енді бір топ еңбектері қазақ журналисти-

касының қалыптасып, дамуына тарихтың түрлі 

кезеңдерінде еңбек сіңірген мәдениет, қоғам 

қайраткерлерінің шығармашылық өмір жолдарының үлгісі 

мен өнегесін пайымдауға арналған. Темкең өткен жылдар-

дың ескірген әрі сирек ұшырасатын құндылықтарға айна-

лып кеткен басылымдарын, архив қойнауларындағы 

қолжазба мұраларды мұқият қарап, Ғазымбек Бірімжанов, 

Әбдірахман Байділдин, Біләл Сүлеев, Серікқали Жақыпов, 

Нәзипа Құлжанова, Қалдыбай Абдуллин, Жәкен 

Сәрсенбин, Бейсембай Кенжебаев, Мәжит Дәулетбаев, 

Ибат Игенұлы, Ғабдол Сланов, Сәдуақас Баймаханов, 

Жүсіпбек Аймауытов, Міржақып Дулатов, Мағжан 

Жұмабаев, Тұрар Рысқұлов, Сұлтанбек Қожанов, Сәкен 

Сейфуллин, Ораз Жандосов, Ілияс Жансүгіров, Бейімбет 

Майлин, Ғаббас Тоғжанов, Иса Тоқтыбаев, Абдолла 

Розыбакиев, Ерғали Алдоңғаров, Сара Есова, Сабыржан 

Шәкіржанов және басқа жүзден астам жеке тұлғалардың 

қазақ қоғамының дамуы, қазақ елінің мәдени-әлеуметтік 

жағынан өсіп-өркендеуі жолында атқарған қызметін, 

сіңірген еңбегін азаматтық биік тұрғыдан зерделеді. 

Елінің ертеңі үшін ерен еңбек етіп, тіпті өмірін қиған, 

зымыран заманның мұнары мен тұманы арасында еленбей, 

елеусіз қалып келген есіл ерлердің тарихи-әлеуметтік 

бейнесін, портретін жасауда да журналист-ғалымның елдің 

тарихына, халық зиялыларының тағдырына, ұлттың 

мәдени мұрасына деген бек құрметі қозғаушы, жетекші, 

бастаушы қызмет атқарған болса керек. 

Ұстаздың жоғарыда аталған және басқа еңбектерінде баян-

далған ойлар мен толғаныстарды, ғылыми тұжырымдар 

мен пікірлерді бойына сіңіріп, аудиторияда оқыған дәрісін 

ойына қондырып, игілігіне жаратып, қазақ журна-

листикасының, қазақ мәдениетінің сан лек мамандары, 

шығармашылық тұлғалар, ғалымдар мен ұстаздар, қоғам 

және мемлекет қайраткерлері өсіп, жетілді. 

Темірбек Қожакеев – Қазақстан жоғары мектебі мен 

ғылымының дамуына үлкен еңбек сіңірген, қоғамдық 

сананың жаңғыруы мен жаңаруына зор үлес қосқан 

көрнекті білім және ғылым қайраткері. Ол ғылыми-

шығармашылық, ұстаздық өмірінің ұзына бойында 

Қазақстан журналистикасының талантты да дарынды шы-

ғармашылық қайраткерлерін тәрбиелеуге, Қазақстанның 

бұқаралық ақпарат құралдарын жоғары білікті маман-

дармен қамтамасыз етуге, қоғамдық сананың жаңаруына, 

ұлттың тарихи есінің сақталуы мен жаңғыруына қызмет 

етті. 

Темірбек Қожекеұлы жеткен жетістік – үлкен жетістік, 

елдің жетістігі, баға жетпес интеллектуалдық байлық, 

ұлттың байлығы. Мұндай жетістік пен мұндай байлықты 

алтынға айырбастап алу мүмкін емес, күміске сатып алуға 

болмайды. Темкеңнің қазақ журналистикасына, қазақ мәде- 

ниетіне, Қазақстан жоғары мектебіне, Қазақстанның 

ғылымы мен біліміне, қоғамдық сананың жаңаруына 

қосқан үлесі, сіңірген еңбегі алтыннан ардақты, күмістен 

салмақты. 

Мемлекет тарихында, ел өмірінде ғылым мен білімнің 

дамуына, қоғамдық сананың жаңаруына үлес қосудан 

артық ардақты еңбек болмайды. Өйткені мұндай еңбектің 

жарығы мен жылуы тұтас елге тарайды, оның игілігін 

халықтың бір буын ұрпағы ғана емес, осы шағы мен 

болашағы бірдей көреді. Темірбек Қожакеевтің өмірі мен 

өнегесі, Темірбек Қожакеевтен қалған ұлағат еліміздің 

бүгіні үшін де, ертеңі үшін де игілікті. 

Алтыннан ардақты, күмістен салмақты ғұлама ғалым, 

ұлағатты ұстаз Темірбек Қожакеұлының рухына Алланың 

рақымы, пайғамбарымыздың шапағаты болғай. 

